Izquierda-Ezkerra parlamentu-taldeko foru parlamentari Txema Mauleón Echeverría jaunak generoko indarkeriako kasuen jarraipena egiteko eta haien arrisku-maila baloratzeko sistema informatikoaren kostuari buruz idatziz erantzuteko egindako galderari dagokionez (8-13/PES-0009), hau erantzun du Gizarte Politiketako kontseilariak:

RIEVG (Nafarroako Genero Indarkeriaren Espedienteen Erregistro Integrala) eta VIOGEN (Genero Indarkeriaren Jarraipenerako Sistema Integrala) izeneko aplikazio informatikoak bide ezberdinetatik eta xede ezberdinetarako sortu ziren: RIEVG sistemaren kasuan, esku hartzeko, biktima bakoitzarekin esku hartzen duten erakundeak koordinatzeko eta genero indarkeriazko egoerak erregistratzeko tresna gisa sortu zen; genero indarkeriaren egoera eta bilakaera ezagutzea eta datu zehatzak biltzea ahalbidetzen du. VIOGEN sistema, berriz, polizia kidegoentzat arriskua baloratzeko eta genero indarkeriaren kasuen jarraipena egiteko tresna gisa planteatu zen. 

Nafarroak, 2006. urtearen hasieran, genero indarkeriaren kasuen erregistro bakar eta orokorraren beharrari erantzunen zion informazio-kudeatzaile bat diseinatzeko prozesuari ekin zion. Etxeko tratu txarren edota sexu erasoen biktima diren emakumeei laguntza osoa emateko Erakunde Arteko Akordioaren Jarraipen Batzordeak beharrezkotzat jo zuen erasoen salaketekin zerikusia duten datuak biltzeko irizpideak bateratzea eta datu-base orokorra sortzea, indarkeriaren biktimei laguntzen dieten zerbitzu guztiek ustiatu beharrekoa (ez soilik polizia zerbitzuek).

2006. urtean bertan, abenduan, Ministroen Kontseiluak “Genero indarkeriaren aurkako presako 20 neurri” onetsi zituen, tartean indarkeria kasuen jarraipenerako aplikazio informatiko bat, Estatuko segurtasun indar eta kidego guztientzako datu-base berri bat, arriskua baloratzeko, babes eta urruntze neurriak dituzten emakume guztien inguruabarren jarraipen eraginkorragoa egiteko eta genero indarkeriaren biktima diren emakumeek bizi duten egoeraren berri izateko etenik gabe, eraso gehiago eragozte aldera.

Bi tresnen arteko alde nagusia erakunde erabiltzaileetan zegoen: Nafarroako kasuan, RIEVG erregistro integralak ahalbidetuko zuen Erakunde Arteko Akordioan parte hartzen zuten erakunde guztiak koordinatzea (indarkeria sexistaren aurkako borrokan ari ziren eragile sozialak, judizialak eta poliziakoak), datu-bilketarako irizpideak bateratze aldera; eta Estatuko kasuan, VIOGENek segurtasun indar eta kidegoen jarduna koordinatzen du eta, bereziki, arriskua baloratzeko tresna da.

RIEVG - Nafarroako Genero Indarkeriaren Espedienteen Erregistro Integrala 

Nafarroako Foru Komunitateko Emakumeen eta Gizonen Aukera Berdintasunerako I. Planeko (2006-2010) 9. arloa emakumeen aurkako indarkeriari buruzkoa da, eta arlo horretako ekintzetako bat da “Sarrera murriztuko aplikazio informatikoak prestatzea, profesionalei modua emateko biktimak zenbait arlotan (enplegua, etxebizitza, prestakuntza) jasaten duen egoera ezagutzeko, horrela doitasun handiagoz esku hartu ahal izateko”.

2006. urtean, Nafarroako Emakumearen Institutuak, etxeko tratu txarren edota sexu erasoen biktima diren emakumeei laguntza osoa emateko 2002ko akordioaren jarraipena egiteko ardura zuen erakundeak, beharrezkotzat jo zuen datu-base baten sorrera sustatzea, askotariko iturrietatik indarkeriari buruz biltzen ziren informazio guztiak kudeatu eta bateratzeko. Horretarako, otsailean Informazioaren Gizarterako Zuzendaritza Nagusiari eskatu zion “Genero indarkeriari buruzko informazioaren kudeatzailea” sortzeko.


Nafarroako Genero Indarkeriaren Espedienteen Erregistro Integralari (RIEVG) dagokionez, iritzi zitzaion proiektu horren bitartez erantzuna ematen zitzaiela Jarduketa Protokoloan parte hartzen zuten erakunde guztien eskakizun funtzional eta teknologikoei. Proiektu horren bidez hobekuntza lor zitekeen zerbitzuen kalitatean eta adierazpen soziodemografikoak nahiz eraginkortasun administratiboaren adierazleak lortzeko garaian. Erakunde publikoen arteko datu pertsonalen truketan, gainera, legezkotasuna bermatzen zen. Erregistro integral horrek biktimei laguntzeko zerbitzuen kalitatearen hobekuntza ekarri behar zuen, Erakunde Arteko Akordioan parte hartzen zuten Foru Komunitateko erakunde guztien arteko koordinazioa ahalbidetzen baitzuen.

2007. urtean azterlana egin zen Genero Indarkeriaren Espedienteen Erregistro Integrala (RIEGV) Nafarroan ezartzearen bideragarritasunari buruz.

2008an Lehendakaritza, Justizia eta Barne Departamentuak eta Familia, Gazteria, Kirol eta Gizarte Gaietako Departamentuak lankidetza-akordioa egin zuten, hurrenez hurren Justizia Zuzendaritza Nagusiaren eta Nafarroako Berdintasunerako Institutuaren bitartez. Lehenbizikoak bere gain hartu zuen indarkeriari buruzko kudeatzailearen tresna informatikoa sortzeko ardura, indarkeria jasaten duten emakumeei laguntzeko eta jarraipena egiteko, eta Nafarroako Berdintasunerako Institutuak, berriz, aginte koadroa sortu behar zuen; horrek ahalbidetzen du, estatistikoki finkatutako informazioan oinarriturik, gure erkidegoan emakumeen kontrako genero indarkeriak duen eragina zehatz-mehatz ezagutzea eta berariazko politikak antolatzea.

RIEVG sistemako tresna informatikoaren garapenak kostu hau izan du orain arte:

Nafarroan genero indarkeriari buruzko espedienteen erregistro telematikoa ezartzearen bideragarritasuna aztertzea  - Deloitte enpresa - Nafarroako Berdintasunerako Institutuaren ekarpena (15.000 €)

REIVGren tresna informatikoa garatzea. Deloitte enpresa. Justizia Zuzendaritza Nagusiaren ekarpena (202.000 €)

Nafarroako Genero Indarkeriaren Espedienteen Erregistro Integralaren aginte koadroa taxutu eta ezartzea - CyC Consultoría y Comunicaciones, S.L. enpresa - Nafarroako Berdintasunerako Institutuaren ekarpena (71.000 €) 

VIOGEN – Genero Indarkeriaren Jarraipenerako Sistema Integrala

Genero indarkeriaren kasuen jarraipen sistema integrala izeneko aplikazioa 2007ko abuztuan jarri zuen abian Espainiako Barne Arazoetako Ministerioak. Informazioa eta emakumezko biktimei laguntzeko baliabide operatiboak uztartzen dituen aplikazio informatikoa da.

Berariazko prestakuntza eta gaikuntza jasorik, hainbat eragile elkarlanean ari dira sisteman, Guardia Zibilekoak, Polizia Nazionalekoak, Espetxeetakoak, koordinazio unitateetakoak eta fiskaltzakoak, eta pixkanaka gehituko zaizkie Botere Judiziala, Mossos d’ Esquadra kidegoa, Nafarroako Foruzaingoa eta udaltzaingoak.

Sistemaren bidez, polizia adituek zehazten dute zenbaterainoko arriskua duen biktimak eraso bat jasateko, lau maila bereizita: hur-hurrekoa, handia, ertaina eta txikia. Maila horiek aldian behin berrikusten dira, 72 orduren buruan (hur-hurreko arriskua), 7 egunen buruan (handia), 30 egunen buruan (ertaina) eta 60 egunen buruan (txikia), bai eta agintaritza judizialak edo fiskalak hala xedatzen duenean edota biktimari nahiz erasotzaileari eragiten dioten inguruabar berriak agertzen direnean ere.

Balorazio horiek polizia-atestatuari eransten zaizkio eta agintaritza judizialari eta fiskalari jakinarazten, eta kasu bakoitzaren tramitazioarekin zerikusia duen edozein inguruabarren gaineko abisuak sortzen dituzte; biktimaren arrisku maila areagotu dezaketen egoerei buruzko alertak eta biktimaren segurtasuna kolokan jar dezaketen hur-hurreko egoera larriei buruzko alarmak. 

RIEVG sistema VIOGEN baino datu-kudeatzaile osoagoa da; horregatik, beste erregistro-sistema partzial batzuetatik datuak “husteko” sistema garatu beharra dago.

Gaur egun RIEVG eta VIOGEN ez dira sistema bateragarriak: VIOGENeko datuak RIEVGra hustu gabe daude, eta hustuketa eginen balitz ez litzateke bikoiztasunik sortuko, VIOGEN atal bat baizik ez litzatekeelako izanen RIEVGren baitan, hain zuzen ere polizia eremuari dagokion atala; kanpoan geldituko lirateke indarkeriaren biktimen alde ari diren beste gizarte-eragile batzuk, horiek RIEVGren barnean egon arren. Epaitegiek AVANTIUS sistemaren bidez biltzen dituzten datuen hustuketa ere egiteko dago.

RIEGVren egungo egoera.-

Gaur egun honako hauek dira RIEVG aplikazioa erabiltzen dutenak informazioa sartzeko:

Justiziako Gizarte Zerbitzuko langileak

Emakumeentzako Laguntza Zerbitzuko (ELZ) langileak

Gizarte Politiketako langileak, SIPSSrekiko integrazioa dela medio

SOS Nafarroako langileak, Positronekiko integrazioa dela medio

Etxebizitza arloko langileak, babes ofizialeko etxebizitza eskatzen duten biktimen izaera egiaztatzeko datu-basearekiko integrazioa dela medio

Gaurko bertsioan, egin gabe daude 1. fasean aurreikusitako integrazioak; honako hauek dira:

Justizia: Avantius informazio sistema

Foruzaingoa: Sitrade informazio sistema

Barne Arazoetako Ministerioa: Viogen – VdG informazio sistema

Gaur egun ez da aplikazioa hobetzeko egunerapenik egiten ari, ez direlako burutu lehenbiziko fasean aurreikusitako integrazio guztiak (Avantius, Sitrade eta Viogen sistemen integrazioa), eta hasi gabe dago 2007ko bideragarritasun azterlanean aurreikusitako II. fasea, hots, RIEGV sistema garatzea, osasun sistemako datuak (Larrialdiak eta Oinarrizko Laguntza) eta gizarte zerbitzuen sistemakoak Oinarrizko Laguntzan integratzeko.

Justiziako Gizarte Zerbitzua -RIEVGren titular gisa-, Gobernu Irekiaren Zuzendaritza Nagusia eta Nafarroako Familiarako eta Berdintasunerako Institutua beste bide batzuk aztertzen eta ebaluatzen ari gara integratu gabeko sistemetako informazioa lortzeko, aginte koadrotik informazioa lortu ahal izan dadin; adibidez, integraziorik gabeko datu-hustuketa.

Nafarroako Familiarako eta Berdintasunerako Institutuak, datuak lortzea eta genero indarkeriari aurre egiteko nahiz esku hartzeko politikak taxutzea ahalbidetzen duen aginte koadroaren arduraduna den aldetik, jarraituko du sistemetako (VIOGEN, AVANTIUS) informazioaren hustuketa sustatzen; izan ere, gaur egun RIEVGtik ateratzen diren datuak ez dira oso erabilgarriak, ez direlako Nafarroan erregistratutako datu guztiak gordetzen, aipatutako integrazioen faltaz.

Hori guztia jakinarazten dizut Nafarroako Parlamentuko Erregelamenduaren 194. artikulua betez.

